Habacuc_15
Darllen: Habacuc 3:17-19
17 Pan mae'r goeden ffigys heb flodeuo, a'r grawnwin heb dyfu yn y winllan; 

Pan mae'r coed olewydd wedi methu, a dim cnydau yn y caeau; Pan does dim defaid yn y gorlan, nag ychen yn y beudy; 18 Drwy'r cwbl, bydda i'n addoli'r Arglwydd 
ac yn dathlu'r Duw sydd yn fy achub i! 19 Mae'r Arglwydd, fy Meistr, yn rhoi nerth i mi, ac yn gwneud fy nhraed mor saff â'r carw sy'n crwydro'r ucheldir garw. 

(I'r arweinydd cerdd: ar offerynnau llinynnol.) 

Gwnes i ddweud, reit ar ddechrau’r astudiaethau yma, mai ffydd oedd prif thema llyfr Habacuc.  Mae’r adnodau yma yn y drydedd bennod yn ddarlun gwych o ffydd. Mae Habacuc yn llawenhau ac yn dathlu oherwydd ei fod yn trystio Duw i fod yn ffyddlon ac i wneud beth sydd orau i’w bobl bob amser.
Yn ein hoes ni falle y bydden ni’n gallu dweud rhywbeth tebyg i hyn,

Pan mae’r olew wedi rhedeg allan, a does dim bwyd yn cael ei fewnforio na’i symud o le i le; Pan mae’r siopau i gyd yn wag a bwyd yn brin; Pan does dim arian yn y banc a dim byd gen i wrth gefn; Drwy’r cwbl, bydda i’n addoli’r Arglwydd....
Oes amaethyddol oedd oes Habacuc, ac roedd newyn yn realiti. Os oedd y cnydau yn methu doedd yna ddim posib hedfan bwyd i mewn o wlad arall – roedd pobl yn marw.  Cân, gweddi a chyffes Habacuc oedd ei fod am lawenhau beth bynnag fyddai’n digwydd, oherwydd ei fod yn gallu trystio Duw. Bwriad Habacuc oedd dathlu Duw. 
Mae ei eiriau mor gadarnhaol, mae nhw’n codi’n calonnau ni hefyd wrth i ni eu darllen. Nid rhyw drystio ‘airy fairy’ ydy hwn; mae Habacuc yn gwybod fod yna ddioddef erchyll ar ei ffordd, ond mae o’n gallu bod yn llawen am ei fod yn gwybod fod Duw ‘yn ei balas sanctaidd’’ yn rheoli’r cyfan (2:20). 
Pan wyt ti’n ddigalon neu’n dioddef mae’n anodd iawn dal ati – o lle mae Habacuc yn cael y nerth i ddal ati? Wel, oddi wrth Dduw ei hun! Mae Duw yn rhoi nerth i’r rhai sy’n ei garu ac yn troi ato i ofyn am help. Mae cymhariaeth olaf Habacuc yn un hyfryd, bydd ei draed ‘mor saff â'r carw sy'n crwydro'r ucheldir garw’. Falle ein bod ni yng Nghymru ddim yn gweld llawer o geirw, ond dyn ni’n gweld digon o ddefaid yn uchel ar y mynydd-dir. Felly mae gynnon ni ryw syniad o be sydd gan Habacuc dan sylw pan mae’n sôn am y carw sy’n ‘crwydro'r ucheldir garw.’ 
Wrth deithio drwy Gymru, gwelwn aml i ddafad yn uchel ar rhyw graig, yn edrych fel petai wedi glynu i ochr y mynydd. Mae’r defaid wedi hen arfer crwydro’r mynydd-dir ac yn hyderus a diogel yn eu cynefin. Mae’r carw yn gallu crwydro mynyddoedd a dringo dros gerrig mawr heb gael niwed. Mae Habacuc yn gweld ei hun fel y carw, yn ddiogel o dan law Duw.  
Dyna ni felly, wedi gorffen ein taith drwy lyfr Habacuc. Roedd y sgwrs rhwng Habacuc a Duw yn llawn o emosiwn a chyffro. Roedd Habacuc yn dangos i ni sut le ydy’r byd go iawn heb Dduw. Mae barn Duw yn realiti ac mae’r Testament Newydd yn glir y bydd Iesu Grist yn dod yn ôl i farnu ac y byddwn ni i gyd yn atebol iddo am y ffordd dyn ni wedi byw ein bywydau. 
Ochr arall, ogoneddus, y geiniog, ydy fod posib osgoi barn Duw a derbyn ei gariad a bywyd am byth drwy gredu yn Iesu Grist. Roedd llawenydd Habacuc yn real; nid rhywbeth ffug mohono. Gallwn ni gael yr un ffydd, a dathlu fel Habacuc, am fod popeth wedi ei wneud droson ni yn barod; dim ond derbyn Iesu Grist sydd raid i ni ei wneud, a byddwn ninnau, fel Habacuc, yn gallu dweud,

Drwy'r cwbl, bydda i'n addoli'r Arglwydd ac yn dathlu'r Duw sydd yn fy achub i!

